Nafarroako Parlamentuko Mahaiak, 2017ko irailaren 4an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.a) artikuluak aitortzen dion legegintza-ekimena erabiliz, Nafarroako Gobernuak, 2017ko uztailaren 19an hartutako erabakiaren bidez, foru lege proiektu bat igorri dio Nafarroako Parlamentuari, kreditu-
gehigarria ematen diona “Nafarroako Kazetariak” Elkarteari, 2016an Sanferminetako Nazioarteko Prentsa Bulegorako egindako gastua konpentsatzeko.

Hori horrela, Legebiltzarreko Erregelamenduko 158. artikuluan ezarritakoarekin bat, Eledunen Batzarrari entzun ondoren, hona ERABAKIA:

1. Osoko Bilkuraren esku jartzea honako foru lege proiektu honen izapidetzea zuzenekoa eta irakurketa bakarrekoa izateari buruzko erabakia: “Foru Lege proiektua, kreditu-gehigarria ematen diona “Nafarroako Kazetariak” Elkarteari, 2016an Sanferminetako Nazioarteko Prentsa Bulegorako egindako gastua konpentsatzeko”.

2. Zuzenketak aurkezteko epe bat irekitzea, eztabaidari ekiteko Osoko Bilkuraren egunaren aurrekoaren eguerdiko hamabietan bukatuko dena. Zuzenketak Legebiltzarreko Mahaiari aurkeztu beharko zaizkio.

3. Nafarroako Parlamentuko Aldizkari Ofizialean argitara dadin agintzea.

Iruñean, 2017ko irailaren 4an

Lehendakaria: Ainhoa Aznárez Igarza

Foru Lege proiektua, kreditu-gehigarria ematen diona “Nafarroako Kazetariak” Elkarteari, 2016an Sanferminetako Nazioarteko Prentsa Bulegorako egindako gastua konpentsatzeko

• Atarikoa

• 1. artikulua. Kreditu-gehigarria ematea.

• 2. artikulua. Kreditu-gehigarriaren finantzaketa.

• Azken xedapen bakarra. Indarra hartzea.

Atarikoa

“Nafarroako Kazetariak” Elkarteak “Sanferminetako Nazioarteko Prentsa Bulegoa” izeneko ekimena garatu du 2000. urtetik aurrera. Jarduera honek onura publikoa duela aitortu izan da, eta Nafarroako Gobernuak eta Iruñeko Udalak babestu izan dute aurrekontu bidez. Festak direla-eta Iruñera etortzen diren kazetarientzako arreta zerbitzu bat da ekimen hau, Gobernuaren eta Udalaren komunikazio zerbitzuek eman ezin dutena, eta ezinbestekoa dena Espainiako zein nazioarteko komunikabideek informazio-estaldura egokia izateko eta Nafarroako ekitaldi turistiko nagusia mundura zabaltzeko.

2016ko Gastuen Aurrekontuan “Hitzarmena ‘Nafarroako Kazetariak’ Elkartearekin” izeneko B10001-B1100-4809-921500 partida izenduna bildu zen. Partida horren hasierako zenbatekoa 16.000 eurokoa da. Aipatutako elkarteak proiektua behar bezala bete zuen, eta gastuak aplikatu beharreko araudiaren arabera justifikatu zituen. Nafarroako Gobernuaren kudeaketa administratiborako plataforma informatikoarekin izandako tramitazio akats batengatik, ordea, ezin izan zen diru-laguntza hori eman eta ordaintzeko espedientea epe barruan onetsi.

2017ko Gastuen Aurrekontuak “Hitzarmena ‘Nafarroako Kazetariak’ Elkartearekin Sanferminetako Nazioarteko Bulegorako” izeneko B10001-B1100-4809-921500 partida izenduna hartzen du barne, mintzagai den elkartearen aldekoa, 30.000 euroko hasierako zenbatekoarekin.

“Nafarroako Kazetariak” Elkarteari 2016an egindako gastuak konpentsatzeko, eta proiektua behar bezala gauzatu zela konprobatu ondoren, beharrezkoa da indarrean dagoen gastuen aurrekontuaren partida izenduna gehitzea.

Nafarroako Ogasun Publikoari buruzko apirilaren 4ko 13/2007 Foru Legearen 48. artikuluak, bere lehen paragrafoan, ezartzen du ezen, hurrengo ekitaldira arte berandutu ezin daitekeen gasturen bat aurrekontu indardunaren kargura egin behar bada eta dagoen kreditua ezin bada handitu aipatutako foru legean jasotako xedapenen arabera, Nafarroako Gobernuak, Ekonomia eta Ogasuneko kontseilariak proposaturik, foru lege proiektu bat bidaliko diola Nafarroako Parlamentuari, kreditu-gehigarri bat ematekoa. Era berean, bigarren paragrafoan xedatzen du kreditu-gehigarria edozein gastu programatako beste kreditu erabilgarri batzuekin finantzatzen ahalko dela, Parlamentuak zuzenketak direla-eta berariaz onetsitako kredituetatik datozenak barne.

1. artikulua. Kreditu-gehigarria ematea.

16.000 euroko kreditu-gehigarria ematen da 2017ko ekitaldian “Hitzarmena ‘Nafarroako Kazetariak’ Elkartearekin Sanferminetako Nazioarteko Bulegorako” izeneko B10001-B1100-4809-921500 aurrekontuko partidan, “Nafarroako Kazetariak” Elkarteak 2016an Sanferminetako Nazioarteko Prentsa Bulegoan egindako gastua konpentsatzeko.

2. artikulua. Kreditu-gehigarriaren finantzaketa.

Kreditu-gehigarri honen finantzaketa indarrean dagoen 2017ko gastuen aurrekontuko B10001-B1100-2262-921500 partidan, “Erakundeen Publizitatea” izenekoan, dagoen kredituaren kargura eginen da, aipatutako 16.000 euroko zenbatekoarekin.

Azken xedapen bakarra. Indarra hartzea.

Foru lege honek Nafarroako Aldizkari Ofizialean argitaratu eta biharamunean hartuko du indarra.

